Наурызнама – жаңару мен жарасымның жарқын мерекесі

2024 жылдан бастап Мемлекет басшысының бастамасымен елімізде Наурыз мерекесі жаңа мазмұнда, кең ауқымда атап өтіле бастады. Ұлыстың ұлы күніне бастар жол енді 14 наурыз – Көрісу күнімен басталып, он күнге жалғасатын тағылымы терең мерекелік кезеңге ұласты. Бұл күндері халқымыздың бай мұрасы мен рухани құндылықтары қайта жаңғырып, әр күнге ерекше мағына берілген.
Наурызнаманың алғашқы күні – амандық-саулық сұрасатын, өкпе-реніш ұмытылып, ағайын-туыс бір-бірімен қауышатын Көрісу күні. Одан кейінгі күндер Қайырымдылық күні, Мәдениет және ұлттық дәстүрлер күні, Шаңырақ күні, Ұлттық киім күні сынды атаулармен жалғасып, әрқайсысы ұлттық болмысымыздың бір қырын айшықтайды. Бұл – жай ғана мереке емес, халықтың рухани жаңғыруының айқын көрінісі.
Тарих қойнауына көз жүгіртсек, Наурыз тойы ежелден бірнеше күнге созылып, «Наурызнама» деп аталған. Бұл туралы құнды деректерді Махмұд Қашғари, Мәшһүр Жүсіп Көпейұлы, Абай Құнанбайұлы, Мұхтар Әуезов еңбектерінен кездестіреміз. Демек, бүгінгі жаңғыртылған Наурызнама – ұмыт бола бастаған көне дәстүрдің қайта оралуы, тарихи сабақтастықтың жалғасы.
14–23 наурыз аралығындағы онкүндік тек мерекелік шаралармен ғана шектелмейді. Бұл – ұлттық кодты сақтап, оны заманауи форматта ұрпақ санасына сіңірудің тиімді жолы. Әр күннің мазмұны халықты ізгілікке, бірлікке, мейірімділікке үндейді.
Қазіргі заман талабына сай биыл мереке қарсаңында цифрлық мүмкіндіктер де кеңінен қолданылуда. Қазақстан Республикасы Цифрлық даму, инновациялар және аэроғарыш өнеркәсібі министрлігі іске қосқан Digital Nauryz онлайн-платформасы – соның айғағы. Арнайы сайт арқылы еліміздің барлық өңірінде өтетін іс-шаралар туралы толық ақпарат алып, концерттер мен мерекелік бағдарламаларды тікелей эфирде тамашалауға мүмкіндік бар. Бұл – дәстүр мен технологияның үйлесімді тоғысуы.
Көктемнің шуағымен бірге келетін Наурыз мейрамы – табиғаттың ғана емес, адам жанының да жаңаратын кезеңі. Еліміздің түкпір-түкпірінде думандатып тойланып жатқан бұл мереке Әл-Фараби атындағы Қазақ ұлттық университеті қабырғасында да ерекше сән-салтанатымен қарсы алынуда. Студенттер мен ұстаздар ұлттық ойындар ұйымдастырып, салт-дәстүрлерді дәріптеп, қазақы нақыштағы іс-шаралар арқылы мерекенің мәнін терең сезінуде.
Халық даналығында «Наурыз – бірлік пен берекенің бастауы» деп бекер айтылмаған. Бұл – реніш атаулы ұмытылып, татулық пен түсіністік орнайтын, әр шаңыраққа құт-береке әкелетін ерекше кезең.
Наурызнама – тек өткенді еске алу емес, болашаққа бағдар. Ол – ұлттық рухты асқақтатып, қоғамды ізгілікке жетелейтін ұлы мереке. Жаңарудың жаршысы болған бұл күндер әр жүрекке жылулық сыйлап, әр шаңыраққа шаттық әкелсін! 

